
У артыкуле зроблены гістарыяграфічны агляд асноўных навуковых крыніц, прысвечаных развіццю 
агульнаадукацыйнай школы БССР у перыяд з 1943 па 1980-я гг., апублікаваных у савецкі 
і паслясавецкі час. У гістарычным кантэксце аналізуюцца тэарэтычна-метадалагічныя аспекты 
навуковых даследаванняў па акрэсленай праблеме.

The article contains a historiographic review of the main scientifi c sources devoted to the development of the 
comprehensive school of BSSR from 1943 to 1980, published in Soviet and post-Soviet times. In the 
historical context, some methodological problems of the development of scientifi c research on the described 
topic are analyzed.

Уводзіны. Фундаментам кожнай навуко-
вай гістарычнай працы з’яўляецца гіс-

тарыяграфія канкрэтнай праблемы. Яна дае 
магчымасць вызначыць актуальнасць, мэту, 
задачы, абгрунтаваць тэарэтычнае значэнне 
і навуковую навізну даследавання. Даскана-
лае вывучэнне базы крыніц гарантуе аб’ектыў-
насць і даставернасць вынікаў навуковага 
гістарычнага пазнання. Менавіта таму ў дру-
гой палове ХХ ст. у беларускай гістарычнай 
на вуцы гістарыяграфія зацвердзілася ў якасці 
аднаго з самастойных раздзелаў навуковых 
гістарычных ведаў. Сёння ўжо немагчыма 
ўявіць гісторыка-навуковае даследаванне, 
якое б не абапіралася на вынікі аналізу наза-
пашанай папярэднімі пакаленнямі гісторыкаў 
даследчай інфармацыі. 

Як сведчыць гістарыяграфічны аналіз, у вы-
ву чэнні і асвятленні гісторыі развіцця агульнай 
сярэдняй адукацыі рэспублікі ў акрэсленых 
намі храналагічных рамках беларускімі даслед-
чыкамі праведзена істотная работа. На сён-
няшні дзень літаратура па праблеме ўключае 
манаграфічныя даследаванні, кнігі, дысертацыі, 

нарысы, артыкулы. У той жа час абагульняю-
чае даследаванне, у якім бы цэласна і сістэмна 
была прааналізавана гістарыяграфія дзяржаў-
най палітыкі ў галіне развіцця сістэмы агульнай 
сярэдняй адукацыі БССР у перыяд з 1943 па 
1980-я гады, адсутнічае.

Асноўная частка. Наша мэта заключаецца 
ў тым, каб, выкарыстоўваючы гісторыка-гене-
тычны і гісторыка-параўнальны метады, на ас-
нове прынцыпу цэласнасці высветліць стан на-
вуковага вывучэння праблемы аднаўлення 
і  развіцця агульнаадукацыйнай школы рэспуб-
лікі ў акрэслены перыяд, выявіць этапы і нап-
рамкі пошукаў, тэарэтычна-метадалагічныя 
пазіцыі, якія ляжалі ў іх аснове, меркаванні, 
ацэнкі, вывады аўтараў гістарычных і гіс то-
рыка-педагагічных прац.

Гістарыяграфічны аналіз дае падставу 
ўмоўна падзяліць увесь комплекс крыніц па 
праблеме нашага даследавання на дзве 
асноўныя групы, якія істотна адрозніваюцца 
паміж сабой метадалагічнымі падыходамі, тэа-
рэтычным узроўнем даследаванняў, ацэнкамі 
гістарычных з’яў і працэсаў, характарам рабо-

ты з дакументальнымі матэрыяламі. Да першай 
групы адносяцца працы беларускіх навукоўцаў 
савецкага перыяду (1945–1980-я гг.), да дру-
гой – працы айчынных даследчыкаў пасляса-
вецкага перыяду (1991–2018 гг.).

Колькасна найбольш прадстаўнічай з’яў-
ляецца гістарыяграфія першай групы. Роз напро-
фільныя і шматаспектныя працы, выдадзеныя 
ў савецкія гады, утрымліваюць інфар мацыйна 
насычаны факталагічны матэрыял, які мае знач-
ную навуковую каштоўнасць. У іх зроблены пер-
шасны аналіз ключавых працэсаў пасляваенна-
га аднаўлення і наступнага разві цця сістэмы 
агульнай сярэдняй адукацыі рэс публікі ў  савецкі 
перыяд, адлюстравана дзейнасць партыйна-
дзяржаўных органаў па рэа лізацыі агульнааду-
кацыйнай палітыкі. Гіста рыя графія гэтага пе-
рыяду, у сваю чаргу, распадаецца на два этапы, 
якія адрозніваюцца асаблівасцямі асвятлення 
праблемы даследавання, абумоўленымі гра-
мадска-палітычнымі асаблівасцямі і задачамі 
развіцця рэспублікі на кожным этапе: першы 
этап – другая палова 1940-х – 1950-я гг.; другі 
этап – 1960–1980-я гг.

Першы этап гістарыяграфіі характа рыза-
ваўся панаваннем марксісцка-ленінскай пара-
дыгмы ў гістарычнай навуцы, што непазбежна 
вяло да ідэалагізацыі і дагматызму. Адхіленні 
ад афіцыйнага пункту погляду разглядаліся як 
рэвізіянізм і кваліфікаваліся як антысавецкая 
прапаганда. У існуючай атмасферы страху, 
магчымых праследаванняў і  рэпрэсій гісторыкі 
не асмельваліся даваць аб’ектыўную ацэнку 
працэсу пасляваеннага аднаўлення і развіцця 
школьнай адукацыі рэспублікі. Менавіта таму 
ў  першыя пасляваенныя гады мы не знаходзім 
навуковых прац, прысвечаных праблеме да-
следавання.

Публікацыі мясцовых кіраўнікоў народнай 
асветы, метадыстаў на старонках перыядыч-
нага друку мелі выключна практычную накі-
раванасць і не насілі даследчага характару. 
Асноўная мэта іх аўтараў заключалася ў пра-
пагандзе поспехаў аднаўлення агуль нааду-
кацыйнай школы ў рэгіёнах рэспублікі. Пры гэ-
тым практычная дзейнасць мясцовых і пер-
шасных партыйных арганізацый падавалася як 
паслядоўнае ажыццяўленне палітыкі ў галіне 
адукацыі і пераадольванне аб’ек тыўных су-
пярэчнасцей і суб’ектывізму асобных педага-
гічных калектываў і настаўнікаў. Артыкулы былі 
арыентаваны на шырокую грамадскасць, мелі 
публіцыстычны характар, адлюстроўвалі тага-
часныя ідэалагічныя веянні.

Першыя працы, у якіх у рознай ступені ас-
вятлялася развіццё агульнаадукацыйнай шко-

лы рэспублікі ў першыя пасляваенныя гады, 
з’явіліся ў канцы 1940-х гг. Гэта былі юбілейныя 
нарысы, прысвечаныя развіццю народнай 
адукацыі БССР за гады савецкай улады. 
Яны належалі пяру кіраўнікоў асветы 
рэспублікі і былі напісаны з мэтай прапаганды 
поспехаў агульнаадукацыйнай школы Бе-
ларусі. У пры ватнасці, гэта нарысы П. В. Сае-
віча [1; 2], артыкул С. А. Умрэйкі [3]. Адзнача-
ныя працы пранікнуты палітычнымі ідэямі, 
якія ў гатовай форме спускаліся «зверху» і не 
падлягалі крытыцы. З’яўляючыся кіраўнікамі 
адукацыйных органаў рэспублікі, аўтары 
асноўную ўвагу засяроджваюць на адлюст-
раванні дзейнасці партыйных арганізацый 
і ўладных структур па кіраўніцтве агульнааду-
кацыйнай школай. У пуб   лі кацыях прыводзяц-
ца самыя агульныя звесткі аб пасляваенным 
аднаўленні і развіцці школьнай адукацыі: 
колькасць школ, наву чэнцаў у іх, поспехі 
ў ажыццяўленні ўсенавуча, аб’ём сродкаў, 
выдзеленых на развіццё школьнай адукацыі 
і г. д. Фактычны матэрыял падаецца ў мажор-
ным тоне, без глыбокага аналізу, тэарэтычных 
абагульненняў і высноў.

Да сярэдзіны 1950-х гг. іншых абагульняю-
чых прац, якія б адлюстроўвалі эвалюцыю 
школьнай адукацыі БССР, так і не з’явілася.

Актывізацыі даследавання праблем раз  ві ц-
ця агульнаадукацыйнай школы паспрыялі 
падзеі, што адбыліся ў савецкай дзяржаве пас-
ля ХХ з’езда КПСС, які адбыўся ў 1956 г. Па-
першае, «хрушчоўская адліга» ў  грамадска-
палітычным жыцці краіны пасля прыняцця шэ-
рагу пастаноў, накіраваных на развянчанне 
культа асобы Сталіна, абумовіла неабходнасць 
кардынальных змен у функцыя наванні агуль-
наадукацыйнай сярэдняй школы. Па-другое, 
дала магчымасць даследчыкам выкарыс-
тоўваць раней невядомыя архіўныя матэрыя-
лы, у выніку чаго адбыліся пэўныя пазітыўныя 
змены як у пастаноўцы праблем гісторыі 
школьнай адукацыі, так і ў іх тэарэтычным 
абгрунтаванні. 

Актыўны ўдзел у асэнсаванні стану і пра-
цэсуальна-змястоўных аспектаў рэфармаван-
ня школьнай адукацыі БССР у другой палове 
1950-х гг. прынялі прадстаўнікі партыйных 
і савецкіх структур, кіраўнікі абласных, раён-
ных аддзелаў адукацыі, настаўнікі. 

Шырока абапіраючыся ў дысертацыйным 
даследаванні на працы партыйных, савецкіх 
работнікаў, дзеячаў асветы, педагогаў як кры-
ніцы, лічым мэтазгодным засяродзіць сваю 
ўвагу толькі на аналізе навуковых гіс тарыя-
графічных пуб лікацый.

Першай гісторыка-педагагічнай фундамен-
тальнай працай, тэматычна звязанай з дасле-
даваннем гісторыі агульнаадукацыйнай школы 
Беларусі, стала кніга І. М. Ільюшына і С. А.  Ум-
рэйкі «Народная асвета ў Беларускай ССР», вы-
дадзеная з нагоды 40-годдзя кастрычніцкай 
рэвалюцыі [4]. У працы, напісанай на архіўных 
матэрыялах і статыстычных даных, аўтары 
імкнуліся паказаць цэласную карціну фар-
міравання і развіцця сістэмы агульнай сярэд-
няй адукацыі ў Беларусі ў перыяд з 1917 па 
1957 г. Яе змест, як і ўсёй гісторыка-педа-
гагічнай літаратуры таго часу, носіць выключна 
ідэолага-партыйны характар. Аўтары зася-
родзілі сваю ўвагу не на аналізе вузлавых 
праб лем станаўлення і развіцця сістэмы 
школьнай адукацыі рэспублікі, а на прапаган-
дзе поспехаў, якіх яна дасягнула за гады савец-
кай улады. Асобны раздзел кнігі прысвечаны 
аднаўленню і развіццю агульнаадукацыйнай 
школы ў пасляваенны перыяд (1945–1957 гг.). 
У ім апіс ваюцца поспехі рэспублікі ў аднаў-
ленні  сеткі школ, павелічэнні кантынгенту 
навучэнцаў, ажыццяўленні ўсеагульнага наву-
чання, умаца ванні вучэбна-матэрыяльнай 
базы і арганізацыі вучэбна-выхаваўчага пра-
цэсу. Разам з тым, аўтары не змаглі з дастатко-
вай паўнатой паказаць цэласную карціну 
аднаўлення і развіцця школьнай адукацыі 
ў  пасляваенныя гады. Яна прадстаўлена 
толькі разрозненнымі фактамі і прыкладамі 
фрагментарнага характару.

Такім чынам, першы савецкі этап гіста-
рыяграфіі акрэсленай навуковай праблемы 
(другая палова 1940-х – 1950-я гг.) характары-
зуецца тым, што навуковае даследаванне 
палітыкі ў галіне развіцця агульнаадукацый-
най  школы рэспублікі знаходзілася толькі на 
этапе зараджэння.

Пачатак другога савецкага этапу гіста-
рыяграфіі развіцця школьнай адукацыі рэспуб-
лікі (1960–1980-я гг.) звязаны з прыняццем 
у красавіку 1959 г. Вярхоўным Саветам БССР 
закона «Аб умацаванні сувязі школы з жыццём 
і аб далейшым развіцці сістэмы народнай 
адукацыі ў Беларускай ССР» [5], які грунтаваў-
ся на новай канцэпцыі агульнаадукацыйнай 
школы. Гэта акалічнасць парадзіла неабход-
насць абмеркавання працэсуальна-змястоў-
ных аспектаў рэфармавання школьнай адука-
цыі. На старонках педагагічных часопісаў і пе-
рыядычнага друку з’яўляюцца шматлікія 
публікацыі прадстаўнікоў партыйных і савецкіх 
структур, кіраўнікоў абласных, раённых аддзе-
лаў народнай адукацыі, дырэктараў школ, 
настаўнікаў. У іх аўтары дзеляцца вопытам 

аптымізацыі вучэбнага працэсу ў школах, узае-
мадзеяння школ, партыйных арганізацый і ба-
завых прадпрыемстваў па ўмацаванні сувязі 
школ з вытворчасцю. Развіццё агульнаадука-
цыйнай школы ў адпаведнасці з прынятым за-
конам падаецца ў артыкулах як новы этап 
у гісторыі школьнай адукацыі. Крытычныя 
заўвагі, якія выказваліся аўтарамі, пры ўсёй 
вастрыні пастаўленых пытанняў насілі прыват-
ны характар і ні ў якім разе не ставілі пад сум-
ненне ідэю сумяшчэння навучання і выхавання 
школьнікаў з іх працоўным навучаннем.

Прыняцце вышэйназванага закона ў знач-
най ступені паспрыяла і актывізацыі сістэмнага 
навуковага даследавання праблем пасляваен-
нага развіцця школьнай адукацыі рэспублікі. 
Пачынаючы з другой паловы 1960-х гг. гіста-
рыяграфія развіцця агульнаадукацыйнай шко-
лы рэспублікі значна пашырылася за кошт 
манаграфічных і дысертацыйных прац, кніг, 
нарысаў, у якіх абагульняецца вопыт дзейнасці 
ўсіх звёнаў партыі і дзяржаўных структур па 
распрацоўцы і ажыццяўленні агульнаадука-
цыйнай палітыкі ў рэспубліцы. Сярод іх, на 
наш  погляд, значную цікавасць уяўляюць 
гіста рычныя і гісторыка-педагагічныя працы 
А. М. Гры гор’евай, М. В. Жарскага, Р. Я. Кіся-
лёва, С. А. Умрэйкі, І. О Царук, прысвечаныя 
пытанням партыйнага кіраўніцтва агульнай ся-
рэдняй адукацыяй і падрыхтоўкай педагагічных 
кадраў для яе ў пасляваенныя гады. 

У кандыдацкай дысертацыі І. О Царук [6] 
у цеснай сувязі з праблемамі культурнага 
будаўніцтва ў рэспубліцы і пытаннямі партый-
нага кіраўніцтва народнай асветай характары-
зуюцца асаблівасці аднаўлення дзейнасці 
агульнаадукацыйных школ у заходніх аблас-
цях рэспублікі ў першае пасляваеннае дзе-
сяцігоддзе, раскрываецца дзейнасць партый-
на-савецкіх органаў рэспублікі па вырашэнні 
вострай праблемы забеспячэння школ педа-
гагічнымі кадрамі. Аўтар прыводзіць цікавы 
і змястоўны фактычны матэрыял аб дзейнасці 
школ ва ўмовах пасляваеннай разрухі. Аднак 
для дысертацыі характэрны не аналітычны, 
а ілюстрацыйны ідэолага-партыйны характар.

Істотным дапаўненнем гістарыяграфіі 
ў кан тэксце разгляду ключавых пытанняў 
палітыкі пасляваеннага развіцця агульна-
адукацыйнай школы рэспублікі з’яўляецца кан-
дыдацкая дысертацыя А. М. Грыгор’евай [7]. 
Дысертацыйнае даследаванне напісана на ас-
нове архіўных крыніц. Аўтару ўдалося выкары-
стаць цікавы і змястоўны фактычны матэрыял 
аб аднаўленні і развіцці педагагічнай адукацыі 
рэспублікі ў першыя пасляваенныя гады. Ад-

нак даследаванне ў большай ступені носіць 
гісторыка-партыйны характар і прысвечана не 
аналізу працэсу аднаўлення вышэйшых 
і сярэдніх педагагічных вучэбных устаноў 
у першыя пасляваенныя гады, а апісанню 
«дзейнасці партыйных структур розных 
узроўняў па пад рыхтоўцы настаўнікаў для 
агульнаадукацыйнай школы ў педагагічных ву-
чэбных установах» [7, с. 2]. Пры раскрыцці 
кірункаў работы партыйных камітэтаў аўтар за-
сяроджвае ўвагу на палітычных і адміні-
страцыйных уздзеяннях, ідэйна-тэарэтычным 
выхаванні будучых нас таўнікаў. Аднак у дысер-
тацыі адсутнічае аб’ек тыўны аналіз дынамікі 
працэсу пасляваеннага аднаўлення педага-
гічнай адукацыі рэспублікі.

Пытанні развіцця агульнаадукацыйнай 
шко лы пасляваеннай Беларусі знайшлі сваё 
адлюстраванне ў манаграфіі Р. Я. Кісялёва [8]. 
У ёй апісваюцца асноўныя вехі ў гісторыі 
развіцця народнай асветы Беларусі ў дарэва-
люцыйны і паслякастрычніцкі перыяды. Знач-
нае месца ў працы займае інфармацыя аб ста-
не работы агульнаадукацыйнай школы 
рэспублікі ў пасляваенныя гады. Аўтар грун-
тоўна раскрывае многія праблемы школы – 
дэфіцыт кваліфікаваных педагагічных кадраў, 
праблемы ў метадычным забеспячэнні ву-
чэбнага працэсу ў школах, абгрунтоўвае зада-
чы павышэння ўзроўню навучання і выха-
вання пад растаючага пакалення на момант 
напісання  манаграфіі, прыводзіць важныя да-
кументы па народнай адукацыі. Даследчык 
увёў у навуковы абарот значную колькасць 
каштоўных дакументальных крыніц. Разам 
з тым, характэрнай рысай кнігі з’яўляецца схе-
матызм у выкладанні, адсутнасць крытычнага 
аналізу рэальных вынікаў ажыццяўлення 
школьнай палітыкі. Як вынік, неабгрунтаваныя 
сцвярджэнні, высновы і пераацэнка даволі 
сціплых дасягненняў у галіне адукацыі і выха-
вання падрастаючага пакалення. 

Да ліку фундаментальных прац па гісторыі 
развіцця агульнай сярэдняй адукацыі рэс-
публікі правамерна аднесці «Нарысы гісторыі 
народнай асветы і педагагічнай думкі ў Бе-
ларусі», выдадзеныя ў 1968 г. [9]. У працы, па-
дрыхтаванай навуковымі супрацоўнікамі інсты-
тутаў АН БССР, Навукова-даследчага інстытута 
педагогікі Міністэрства асветы БССР, выклад-
чыкамі вышэйшых навучальных устаноў 
і настаўнікамі школ, даецца кароткі сістэма-
тызаваны агляд развіцця народнай асветы 
і педагагічнай думкі ў БССР ад старажытнага 
часу да 1967 г. Кніга складаецца з дзвюх ча-
стак. У яе першай частцы паказана развіццё 

школы і педагагічнай думкі ў Беларусі да 
кастрычніцкай рэвалюцыі, а ў другой – ста-
наўленне савецкай школы ў рэспубліцы 
«ў непарыўнай сувязі з гісторыяй барацьбы 
КПБ і ўрада БССР за развіццё культуры бела-
рускага народа» [9, с. 3]. У гэтай частцы на ас-
нове марксісцка-ленінскай ідэалогіі і бальша-
віцкіх поглядаў з выкарыстаннем архіўных 
крыніц і статыстычнай справаздачнасці аўта-
рамі раскрываюцца поспехі ў аднаўленні 
і развіцці школьнай адукацыі рэспублікі ў пас-
ляваенны перыяд з 1945 па 1967 г. Асноўная 
ўвага ўдзяляецца пытанням пашырэння сеткі 
школ, увядзення абавязковага васьмігадовага 
навучання, удасканалення вучэбна-матэры-
яльнай базы школ, падрыхтоўкі педагагічных 
кадраў. Аднак шы рокія храналагічныя рамкі 
кнігі не дазволілі аўтарам з дастатковай 
глыбінёй прааналі заваць і апісаць развіццё 
школьнай адукацыі рэспублікі ў пасляваенны 
перыяд. 

Несумненным укладам у даследаванне 
гісторыі школьнай адукацыі рэспублікі з’яўля-
ецца кандыдацкая дысертацыя М. В. Жарскага 
[10]. У ёй аўтар раскрывае і абагульняе вопыт 
работы партыйных камітэтаў і партыйных 
арганізацый па кіраўніцтве народнай адукацы-
яй, апісвае поспехі, дасягнутыя ў чацвёртай 
пяцігодцы ў аднаўленні і ўмацаванні вучэбна-
матэрыяльнай базы школ і пазашкольных 
устаноў, у ажыццяўленні ўсеагульнага пачатко-
вага і сямігадовага навучання, забеспячэнні 
школ педагагічнымі кадрамі, падрыхтоўцы вы-
сакаякаснай вучэбнай і метадычнай літара-
туры  для школ. Дысертацыя ўтрымлівае 
змястоўны архіўны і статыстычны матэрыял. 
Аднак неабходна падкрэсліць некрытычны па-
дыход аўтара да іх аналізу.

У цэлым для навуковых прац 1960-х гг., 
прадметам даследавання якіх з’яўляліся роз-
ныя аспекты развіцця агульнаадукацый-
най  школы рэспублікі ў пасляваенныя гады, 
характэрны ілюстрацыйны падыход да ацэнкі 
школьнай палітыкі ў рэспубліцы. Пры гэтым 
партыйна-савецкае кіраўніцтва агульнаадука-
цыйнай сярэдняй школай у іх разглядалася як 
рашаючая ўмова забеспячэння ўзроўню 
развіцця сістэмы агульнай сярэдняй адукацыі 
і падрых тоўкі педагагічных кадраў.

Асноўны недахоп літаратурных крыніц 
1960-х гг. заключаўся ў асвятленні гісторыі 
агульнай сярэдняй адукацыі праз прызму пар-
тыйных рашэнняў, якія ў сапраўднасці не 
адлюстроўвалі рэальны стан спраў у сістэме.

У 1970-я гг. якасных змен у навуковым 
даследаванні гісторыі агульнаадукацыйнай 

школы рэспублікі ў пасляваенны перыяд не ад-
былося, хоць колькасць артыкулаў у часопісах 
і газетах па пытаннях школьнай адукацыі 
ўзрасла. Гістарыяграфія па праблеме дасле-
давання папоўнілася за кошт прац В. В. Клі-
машонка, М. Г. Мінкевіча, В. Г. Красновай, 
Р. А. Чыкалава, абагульняючых выданняў па 
гісторыі КПБ і БССР. Розныя аспекты развіцця 
школьнай адукацыі рэспублікі разглядаюцца 
ў іх, як і раней, у цеснай сувязі з пытаннямі 
партыйнага кіраўніцтва сістэмай адукацыі. 
Значнае месца аўтары ўдзяляюць асэнсаван-
ню палітыкі партыі ў гэтай галіне, аналізу 
рашэнняў партыйных з’ездаў і  партыйных 
пастаноў.

Пэўную цікавасць для даследчыкаў пасля-
ваеннай гісторыі агульнай сярэдняй адукацыі 
рэспублікі ўяўляе выдадзеная ў 1970 г. праца 
В. Г. Красновай [11]. Аўтар абагульняе вопыт 
партыйных арганізацый і педагагічных калек-
тываў рэспублікі ў барацьбе за зліццё навучан-
ня і выхавання ў адзіны працэс, падрабязна 
раскрывае формы і метады партыйнай работы 
па палітычным, героіка-патрыятычным, пра-
цоўным, фізічным і эстэтычным выхаванні 
школьнай моладзі. Аднак аўтар не змагла пра-
сачыць агульныя тэндэнцыі развіцця школьнай 
адукацыі і кадравай палітыкі ў агульнаадука-
цыйных школах. Да ліку недахопаў можна 
аднесці завышэнне ацэнкі ўдаска налення ма-
тэрыяльнай базы школ, забеспячэння іх 
кваліфікаванымі педагагічнымі кад рамі.

Р. А. Чыкалаў у сваёй кандыдацкай дысер-
тацыі [12] даследуе такія вузлавыя праблемы, 
як стварэнне ў рэспубліцы матэрыяльных 
і арганізацыйна-педагагічных перадумоў павы-
шэння агульнаадукацыйнага ўзроўню працоў-
ных і ролі школы ў ажыццяўленні сярэдняй 
адукацыі. Аўтарам зроблена спроба паказаць 
складаны працэс удасканалення школьнай 
адукацыі рэспублікі, перабудова якой была 
выклікана неабходнасцю прывесці маштабы, 
змест і формы навучання ў адпаведнасць 
з патрабаваннямі закона «Аб умацаванні сувязі 
школы з жыццём і аб далейшым развіцці сіс-
тэмы народнай адукацыі ў Беларускай ССР». 
У  дысертацыі апісваецца толькі ста ноўчы во-
пыт рэалізацыі адукацыйнай палітыкі. Прапа-
ганда прынцыпаў партыйнасці не даз воліла 
аўтару адцяніць негатыўныя моманты, якія 
былі і развіваліся ў рамках агульнай сярэдняй 
адукацыі рэспублікі ў першай палове 1960-х гг.

Рэалізацыя партыйна-дзяржаўнай палітыкі 
ў галіне школьнай адукацыі рэспублікі ў гады 
пятай пяцігодкі знайшла сваё адлюстраванне 
ў кандыдацкай дысертацыі В. В. Клімашонка 

[13]. Асноўваючыся на партыйна-дзяржаўных 
дакументах саюзнага і рэспубліканскага зна-
чэння, рашэннях абкамаў, гаркамаў і райкамаў 
КПБ, матэрыялах першасных партыйных 
арганізацый, архіўных матэрыялах і статы-
стычных даных, аўтар раскрывае асноўныя 
кірункі, змест і метады работы партыйных 
арганізацый рэспублікі па развіцці і ўмацаванні 
вучэбна-матэрыяльнай базы школ, завяршэнні 
пераходу да сямігадовай і пашырэнні сярэдняй 
адукацыі, падрыхтоўцы і павышэнні педагагіч-
нага майстэрства і ідэйна-палітычнага ўзроўню 
педагагічных кадраў, камуністычным выхаванні 
школьнікаў у пазакласнай і пазашкольнай ра-
боце. 

Сярод абагульняючых прац па праблема-
тыцы развіцця агульнаадукацыйнай школы 
БССР трэба выдзеліць гістарычны нарыс 
«История Белорусской ССР» [14] і энцыклапе-
дычны аднатомнік «Белорусская Советская 
Социалистическая Республика» [15]. У пад-
рых тоўцы выданняў прымалі ўдзел вядомыя 
вучоныя – навуковыя супрацоўнікі Інстытута 
гіс то рыі Акадэміі навук БССР, пісьменнікі, этно-
графы рэспублікі. Выданні ўтрымліваюць спе-
цыяльныя раздзелы па культурным будаў-
ніцтве ў пасляваенныя гады. Частка гэтых 
раздзелаў прысвечана апісанню поспехаў у га-
ліне агульнай сярэдняй адукацыі. У прыват-
насці, адзначаюцца поспехі ў пасляваенным 
аднаўленні і развіцці матэрыяльнай базы 
школ, росце колькасці сямігадовых і сярэдніх 
школ, асабліва ў сельскай мясцовасці, паве-
лічэнні кантынгенту навучэнцаў, росце фінан-
савых затрат на школьную адукацыю.

Падкрэслім, што да канца 1970-х гг.
сфарміравалася адносна шырокая гістарыя-
графія партыйна-савецкага кіраўніцтва сістэ-
май агульнай сярэдняй адукацыі рэспублікі. 
Прычым гэта літаратура атрымала не толькі 
колькаснае, але і якаснае развіццё. Так, 
у манаграфіі М. Г. Мінкевіча [16] апісаны не 
толькі поспехі, дасягнутыя рэспублікай у галіне 
школьнай адукацыі за гады савецкай улады, 
але і акрэслены перспектывы яе развіцця. 
Аўтар выказаў слушныя меркаванні аб 
удасканаленні форм навучання і выхавання 
падрастаючага пакалення. Аднак праца 
з’яўляецца даволі тыповай для канца 1970 гг. 
Для яе характэрны супярэчлівы характар вы-
кладання матэрыялу, яго кан’юнк турная 
інтэрпрэтацыя, нароўні з цікавымі мер кава н-
нямі і абагульненнямі аўтара ўтрымлі ваюцца 
ідэалагічныя стэрэатыпы, штампы, дагматыч-
ныя ўяўленні аб ролі партыі ў кіраў ніцтве агуль-
наадукацыйнай школай. Прыведзеныя коль-

Рэп
аз

іт
ор

ый 
БДПУ



Гісторыя 11

касныя паказчыкі кадравага забеспячэння шко-
лы, яе матэрыяльна-тэхнічнай базы не 
адлюстроўвалі сапраўднага стану школьнай 
адукацыі. Усе змены ў функцыя наванні агуль-
наадукацыйнай школы падаюцца ў рэчышчы 
пераможных дасягненняў сацыялі стычнага 
грамадства.

Да пачатку 1980-х гг. станоўчы патэнцыял 
развіцця, уласцівы савецкай сістэме адукацыі, 
у асноўным быў вычарпаны. Сістэма агульнай 
сярэдняй адукацыі БССР, як і ўсёй краіны, пе-
ражывала глыбокі крызіс. Гэта ў значнай 
ступені абумовіла змяншэнне цікавасці наву-
коўцаў да даследавання гісторыі агульнааду-
кацыйнай школы рэспублікі. Пацвярджэннем 
з’яўляецца той факт, што на працягу цэлага 
дзесяцігоддзя гістарыяграфію праблемы да-
следавання папоўнілі толькі дзве канды дацкія 
дысертацыі. Як сведчыць іх аналіз, нягледзячы 
на ўмовы галоснасці сярэдзіны 1980-х гг., 
істотных змен у асвятленні падзей пасляваен-
най гісторыі агульнай адукацыі не адбылося. 
Ім уласцівы пазітыўна ацэначны падыход 
да  дзейнасці партыйна-дзяржаўных органаў 
па кіраўніцтве агульнаадукацыйнай школай. 
Аўтары ў асноўным канстатавалі факты, а кры-
тыка недахопаў ажыццяўлялася ў  рамках даз-
воленага. 

Дысертацыя В. П. Паўлоўскай [17], абаро-
неная ў 1986 г., уяўляе сабой лагічнае і строй-
нае адлюстраванне дасягненняў агульнааду-
кацыйнай школы і ролі ў гэтым КПБ. Змест 
грунтоўнага даследавання сведчыць аб тым, 
што школьная адукацыйная палітыка характа-
рызуецца аўтарам як ланцуг пастаянных 
поспехаў савецкай улады. Ёй не ўдалося пера-
адолець стэрэатыпы ў ацэнцы рэалій савецка-
га грамадства ў цэлым і сярэдняй адукацыі 
ў прыватнасці. Аб гэтым сведчыць перш за ўсё 
зварот да аўтарытэту партыйных рашэнняў. 
У выніку тэарэтычныя абагульненні, зробле-
ныя ў дысертацыі, як правіла, выцякаюць 
з ацэнак, якія ўтрымліваюцца ў партыйных да-
кументах.

Абагульненню станоўчага вопыту распра-
цоўкі і рэалізацыі партыйнай адукацыйнай 
палітыкі прысвечана дысертацыя М. В. Давы-
дзенкі [18]. Дасягненні ў забеспячэнні агульна-
адукацыйных школ кваліфікаванымі педагагіч-
нымі кадрамі падаюцца ў ёй як вынік нястомна-
га клопату партыйнай арганізацыі рэспублікі. 
Аднак асвятленне вопыту дзейнасці партый-
ных структур носіць аднабокі характар. Дасле-
даванне грунтуецца на абагульненні толькі 
станоўчага вопыту работы партыйных камі-
тэтаў, утрымлівае выключна пазітыўныя ацэнкі 

стылю, форм і метадаў іх дзейнасці. Змест 
дысертацыі з’яўляецца адлюстраваннем афі-
цый най дактрыны развіцця школьнай адукацыі, 
аналіз працэсаў і з’яў у ёй не носіць аб’ек-
тыўнага характару, тэарэтычныя абагульненні 
ўзяты з партыйных дакументаў.

Гістарыяграфія 1960–1980-х гг. у цэлым 
адлюстроўвае ўзровень тэарэтычнага асэнса-
вання праблемы дзяржаўнай палітыкі ў галіне 
развіцця сістэмы агульнай сярэдняй адукацыі 
Беларусі ў пасляваенны савецкі перыяд. Ва 
ўмовах панавання монапартыйнай ідэалогіі 
гісторыкі былі вымушаны засяроджваць свае 
намаганні на апісанні «стваральнай дзейнасці» 
камуністычнай партыі, асвятленні пытанняў 
партыйна-дзяржаўнага кіраўніцтва народнай 
адукацыяй, абгрунтаванні «пераканаўчых» 
вынікаў, дасягнутых рэспублі кай у сферы 
школьнага навучання за гады савецкай улады.

Даследчыкі савецкага перыяду дасягнулі 
пэўных поспехаў у вывучэнні праблемы разві ц-
ця агульнаадукацыйнай сярэдняй школы 
ў 1943–1980-я гг. Істотна пашырыўся дыяпазон 
даследаванняў, павялічылася колькасць 
крыніц, уведзеных у навуковы абарот, з’явіліся 
дысертацыйныя і манаграфічныя працы, быў 
пакладзены пачатак вывучэнню гістарыяграфіі 
праблемы. Аднак, нягледзячы на даволі шыро-
кую гістарыяграфію па пытаннях дзяржаўнага 
кіраўніцтва сістэмай агульнай сярэдняй аду-
кацыі, многія яе аспекты засталіся па-за сфе-
рай тэарэтычнага і практычнага асэнсавання. 
Адной з прычын гэтага трэба назваць засяродж-
ванне гісторыкамі сваёй увагі на прыватных 
пытаннях палітычнага кіраўніцтва школьнай 
адукацыяй. Аналіз эвалюцыі дзяржаўнай 
школьнай палітыкі праводзіўся пераважна 
ў кантэксце асобных работ па гісторыі агульна-
адукацыйнай школы, прычым пераважна пад 
гісторыка-педагагічным ракурсам. Істотна 
стрым ліваў вывучэнне гісторыі агульнаадука-
цыйнай школы БССР уплыў ідэалогіі на 
гістарычную навуку. Адметнай рысай дасле-
даванняў з’яўлялася парушэнне прынцыпу 
аб’ектыўнасці і гістарызму, арыентацыя на кла-
сава-партыйны падыход, замоўчаванне праб-
лем, звязаных з развіццём агульнаадукацый-
най школы, апісальнасць і каментатарства.

З 1991 г. пачынаецца якасна новы гіста-
рыяграфічны перыяд, абумоўлены распадам 
СССР і набыццём Беларуссю нацыянальнага 
суверэнітэту. Першай працай, выкананай у ас-
пекце даследавання развіцця агульнаадука-
цыйнай школы ў савецкі пасляваенны перыяд, 
з’яўляецца абароненая ў 1994 г. кандыдацкая 
дысертацыя Г. А. Качан [19]. У гісторыка-педа-

гагічнай працы зроблена спроба даць самую 
агульную характарыстыку сацыяльна-палі-
тычным умовам і асноўным фактарам, якія 
паўплывалі на эвалюцыю вышэйшай педага-
гічнай школы БССР у акрэслены перыяд. Ад-
значаючы пэўныя поспехі у пасляваенным 
аднаўленні і наступным развіцці, аўтар пры-
ходзіць да высновы аб стварэнні ў рэспубліцы 
да пачатку 1960-х гг. устойлівай сістэмы вы-
шэйшай педагагічнай адукацыі. Разам з тым, 
яна адзначае, што панаванне аўтарытарнай 
палітычнай сістэмы, перавага тэхнакратычнага 
падыходу ў адукацыі над гуманістычным, 
ідэалагічная залежнасць у вызначэнні мэт на-
вучання і выхавання абумовілі ўзнікненне 
супярэчнасці паміж узросшымі патрэбнасцямі 
школы ў творча працуючых настаўніках і маг-
чымасцях задаволіць гэтыя патрэбнасці 
існуючай сістэмай падрыхтоўкі педагагічных 
кадраў. У сувязі з гэтым аўтар прыходзіць да 
высновы, што сістэма вышэйшай педагагічнай 
адукацыі «не павінна знаходзіцца ў жорсткай 
дэтэрмініраванай залежнасці ад існуючай 
палітычнай сістэмы» [19, с. 176].

Значную ролю ў вызначэнні далейшых 
перспектыў даследавання праблемы маюць 
працы Н. М. Ганушчанкі [20–24], у якіх аўтар 
разглядае розныя аспекты дзей насці агульна-
адукацыйнай школы Беларусі ў  другой палове 
1970–1980-х гг. Асобна трэба выдзеліць яе ды-
сертацыю «Общеобразовательная школа в го-
сударственной политике Белорусской ССР 
(1976–1990 гг.)» [24], у якой даследуюцца ма-
тывы і сутнасць дзяржаўнай палітыкі па 
пераўтварэнні сістэмы агульнаадукацыйнай 
школы ва ўказаныя гады, раскрываецца харак-
тар змен, якія адбываліся ў змесце адукацыі як 
у адпаведнасці з патрэбамі разві цця грамад-
ства, так і планамернай дзейнасцю партыйна-
дзяржаўных органаў, паказана супярэчнасць 
партыйна-дзяржаўнай школьнай кадравай 
палітыкі на развіццё агульнаадукацыйнай шко-
лы, што з’яўлялася следствам яе ідэалагізацыі 
і  палітызацыі. Дысертацыя грунтуецца на 
метадалагічных прынцыпах гіста рызму, аб’ек-
тыўнасці, адмаўленні ад пануючай у савецкія 
часы догмы аб выкарыстанні прынцыпу 
партыйнасці ў ацэнцы дзейнасці агульнаадука-
цыйнай школы. Аўтару ўдалося выкарыстаць 
шырокую і змястоўную базу крыніц, многія 
архіўныя і статыстычныя дакументы ўведзены 
ў навуковы абарот упершыню. Дына міка з’яў 
асвятляецца на аснове дзяржаўнай і ведамас-
най статыстыкі і іншых колькасных паказчыкаў 
дзейнасці агульнаадукацыйнай школы. У цэ-
лым у даследаванні выкарыстаны гісторыка-

генетычны і гісторыка-параўнальны метады 
аналізу эвалюцыі агульнаадукацыйнай школы 
рэспублікі ў 1976–1990 гг.

У манаграфіі М. С. Крата [25] разглядаюцца 
асноўныя напрамкі развіцця школьнай аду-
кацыі і грамадска-педагагічнага руху, фактары 
і тэндэнцыі ўрадавай адукацыйнай палітыкі 
ў  Беларусі ХХ ст. Адзін з раздзелаў манаграфіі 
прысвечаны даследаванню гістарычных умоў, 
тэндэнцый і супярэчнасцей ажыццяўлення 
школьных рэформ у савецкі перыяд. Аўтар 
выяўляе ролю дзяржаўных і палітычных орга-
наў у распрацоўцы і ажыццяўленні канцэпту-
альных кірункаў адукацыйнай палітыкі, адзна-
чае як пазітыўныя аспекты іх уплыву на наву-
чанне і выхаванне школьнікаў, так і супярэчныя 
ўздзеянні, якія з’яўляліся фактарам сур’ёзнага 
стрымлівання абнаўлення школьнай адукацыі. 
Як сцвярджае даследчык, развіццю сістэмы 
агульнай сярэдняй адукацыі ў савецкі пасля-
ваенны час характэрна цыклічнасць, абу-
моўленая рэфарматарскімі і рэстаўратарс кімі 
канцэпцы ямі. Пад уплывам палітыкі партыі 
і дзяржавы ўмацоўвалася то адна, то другая 
тэндэнцыя. Аналіз дзейнасці школьнай аду-
кацыі рэспублікі ў перыяд з 1950 па 1980-я гг. 
дазволіў даследчыку зрабіць шэраг высноў. 
Перадумовы ўваходжання сістэмы ў крызісны 
стан ён бачыць у перавазе экстэнсіўных ідэй 
яе развіцця, у недахопах кадравага забеспя-
чэння вучэбнага працэсу, кансервацыі дагма-
тычных уяўле нняў аб стане грамадства, 
нязменнасці ідэйна-палітычнага зместу аду-
кацыі, неэфектыўнай інвестыцыйнай паліты-
цы дзяржаўных структур кіравання. Разам 
з тым, закранаючы складаныя сацыяльна-
эканамічныя ўмовы і арганіза цыйныя цяжкасці 
рэфармавання агульнаадукацыйнай школы, 
даследчык не раскрывае іх канкрэтнага зместу. 
Трэба адзначыць перанасычанасць манаграфіі 
факталагічным матэрыялам, які не заўсёды 
абагульняецца, і перавагу публіцыстычнага 
стылю над навуковым, што паніжае ўзровень 
тэарэтычнага асэнсавання праблемы даследа-
вання.

Падводзячы вынікі аналізу навуковых 
публікацый 1990–2000-х гг., трэба перш за ўсё 
адзначыць вельмі нязначную колькасць 
грунтоўных даследаванняў і публікацый па 
праблеме дзяржаўнай палітыкі ў галіне разві ц-
ця агульнай сярэдняй адукацыі Беларусі 
ў 1943–1980-я гг. На нашу думку, такое 
становішча тлумачыцца абставінамі як аб’ек-
тыўнага, так і суб’ектыўнага характару. Па-
першае, змена дзяржаўна-палітычнага ладу 
ў Беларусі, імклівыя перамены ў сацыяльна-

эканамічных зносінах і духоўным жыцці пас-
тавілі перад краінай задачу стварэння нацыя-
нальнай сістэмы адукацыі. Нявызначанасць 
дзяржаўнай адукацыйнай палітыкі на працягу 
1990-х гг. прывяла да нестабільнага развіцця 
агульнаадукацыйнай школы рэспуб лікі, што, 
у сваю чаргу, выклікала падзенне інтарэсу 
гісторыкаў да даследавання праблемы. Па-
другое, у самой гістарычнай навуцы ў гэты час 
утварыўся своеасаблівы вакуум: старыя пады-
ходы па тлумачэнні і абагульненні фактаў, па-
дзей, з’яў папярэдняга аказаліся неэфектыў-
нымі, а новыя яшчэ толькі фармі раваліся. Для 
распрацоўкі апошніх, як і для перабудовы мыс-
лення саміх гісторыкаў, быў неабходны час. 

Як станоўчую тэндэнцыю развіцця пасля-
савецкага перыяду гістарыяграфіі па праблеме 
даследавання, якая абазначылася ў пачатку 
2000-х гг., трэба адзначыць паступовы адыход 
даследчыкаў ад класавай метадалогіі і апі-
саль насці да больш скрупулёзнага аналізу 
пытанняў палітычнага кіраўніцтва агульнай ся-
рэдняй адукацыяй на аснове новых тэарэтыч-
ных падыходаў з пазіцый аб’ектыўнасці і гіс-
тарызму.

Такім чынам, у кантэксце нашага даследа-
вання накапленне гістарычнай інфармацыі ад-
бывалася на працягу двух перыядаў. Іх навуко-
вы прырост залежаў ад грамадска-палітычнай 
атмасферы ў дзяржаве, адносін партыйна-
дзяржаўнай наменклатуры рэспублікі да раз-
віцця агульнаадукацыйнай школы, светапогля-
ду пазіцый даследчыкаў, іх прафесійнага 
ўзроўню, магчымасці выкарыстання архіўных 
крыніц, дзейнасці цэнзуры. Тэма школьнай 
адукацыі на першым (савецкім) этапе даследа-
вання знайшла сваё адлюстраванне ў рас-
крыцці такіх аспектаў, як пашырэнне сеткі школ, 
развіццё яе вучэбна-матэрыяльнай базы, рост 
колькасці навучэнцаў, забеспячэнне школ 
настаўніцкімі кадрамі і г. д. Практычна ва ўсіх 
публікацыях праследжваецца ідэалагічная за-
ангажыраванасць і тэндэцыйнасць падачы ма-
тэрыялу. Аднак, нягледзячы на татальную 
заідэалагізаванасць, публікацыям навукоўцаў 

савецкага перыяду належыць важная роля 
ў назапашванні, сістэматызацыі і першаснай 
інтэрпрэтацыі масіву фактычнага матэрыялу. 
На другім, паслясавецкім, этапе беларуская 
гістарычная навука перажывае дынамічныя 
змены, што суправаджаюцца складанымі, 
супярэчлівымі трансфармацыйнымі працэсамі, 
пераасэнсаваннем навуковых парадыгм, по-
шукам новых тэарэтыка-метадалагічных 
аспектаў і арыенціраў. Як вынік, на сучасным 
этапе айчыннай гістарыяграфіі адбываецца 
паступовы адыход аўтараў ад апісальнасці 
да больш скрупулёзнага метадалагічнага 
аналізу гісторыі агульнаадукацыйнай школы 
рэспублікі акрэсленага перыяду. Гэта садзей-
нічае нарошчванню факталагічнай базы, плю-
ралізму думак, альтэрнатыўнасці поглядаў і тэ-
арэтычных высноў. 

Заключэнне. Агульныя вынікі агляду навуко-
вых публікацый па акрэсленай тэме дазваля-
юць зрабіць абагульняючыя высновы. Па-
першае, тэма застаецца слаба распрацаванай 
у гістарычнай навуцы. Па нашым меркаванні, 
глыбокае і ўсебаковае даследаванне дзяр-
жаўнай школьнай палітыкі Беларусі ў 1943–
1980-я гг. можа садзейнічаць рашэнню мэт і за-
дач сучаснай мадэрнізацыі сістэмы агульнай 
сярэдняй адукацыі рэспублікі. Па-другое, 
апублікаваныя навуковыя працы па асобных 
аспектах праблемы толькі пацвярджаюць неаб-
ходнасць яе комплекснага даследавання. Па-
трабуецца глыбокі і аб’ектыўны аналіз тэндэн-
цый і спецыфікі развіцця сярэдняй агульнааду-
кацыйнай школы Беларусі ў 1943–1980-я гг. 
Неабходна вывучыць тэарэтычныя асновы 
і фактары фарміравання дзяржаўнай палітыкі, 
канкрэтныя кірункі дзейнасці партыйных 
і савецкіх органаў у дадзенай сферы, асаб-
лівасці, характар, формы і метады кіравання ёй. 
Даследаванне акрэсленых задач уяўляе несум-
ненны навуковы і практычны інтарэс з пун кту 
погляду выкарыстання традыцый і апраба-
ванага вопыту ва ўдасканаленні нацыянальнай 
сістэмы агульнай сярэдняй аду кацыі.

